
Morphine le diokobatsi tse dingwe tse di maatla tse di okobatsang ditlhabi. Di thusa batho ba ba nang le ditlhabi tse
di sa reng sepe, kgotsa tse di botlhoko thata ka ntlha ya bolwetse jo bo masisi, jaaka kankere. Ka dinako dingwe, tota
le fa o fitlhela go le thata go hema, selekanyo se sennye sa morphine se ka go thusa. Fa o dirisiwa sentle, ka thuso ya
ngaka kgotsa mooki, morphine o kgona go fokotsa ditlhabi e bile ga o kotsi. 

Go dirisa morphine ka tsela e e siameng go raya gore motho o tla tsaya selekanyo se se tshwanetseng ka metlha, ka
nako e e tshwanetseng go ya ka thulaganyo ya molwetse ka nako eo. O ka nna wa baka ditlamorago dingwe tse di
tlwaelegileng, mme re a itse gore re ka di laola jang. Go na le dikakanyo di le dintsi tse di fosagetseng ka morphine,
tota le mo dingakeng le mo bathong fela. Go sa itse seno, go ka dira gore batho ba boge thata go feta kafa go
tlhokegang ka teng.

Tseno ke dikakanyo dingwe tse di fosagetseng ka morphine, le dintlha tsa boammaaruri:

Kakanyo e e fosagetseng: Go nwa morphine go raya gore o tloga o swa.
Boammaaruri: Le fa batho bangwe ba ba dirisang morphine ba ka lwala thata, ba bangwe ba ba o dirisang ba kgona
go dira ditiro tsa bone tsa letsatsi le letsatsi, ka gonne ba kgona go laola ditlhabi tsa bone le matshwao a mangwe
sentle.

Kakanyo e e fosagetseng: Morphine o dira gore o swe ka bonako.
Boammaaruri: Fa o tsewa ka metlha, ka selekanyo se se tshwanetseng le ka thulaganyo e e tshwanetseng ke
molwetse yoo, ga go na bosupi jwa seno. Morphine o diretswe go okobatsa ditlhabi, e seng go di gakatsa.

Kakanyo e e fosagetseng: Morphine o dira gore o nne le boroko kgotsa o tlhakane tlhogo.
Boammaaruri: Go ka nna jalo kwa tshimologong, mme gantsi go a fela morago ga malatsi a le 3-7 fa o o tsaya ka
metlha jaaka o laetswe. Fa go sa nna jalo, go ka tswa go na le lebaka le lengwe, jaaka bolwetse jwa gago, jo o
tshwanetseng go bua le setlhopha sa gago sa tlhokomelo ya kalafi ka jone.

Kakanyo e e fosagetseng: Morphine o a tshwakgola.
Boammaaruri: Fa morphine o dirisiwa sentle jaaka o laetswe ke ngaka, ga o bake go tshwakgoga. 

Kakanyo e e fosagetseng: Fa o simolola go tsaya morphine, o ka se kgone go o tlogela, mme morphine o ka se tlhole
e dira moragonyana.
Boammaaruri: Ngaka ya gago e ka nna ya fetola selekanyo sa molemo o o o tsayang fa ditlhabi tsa gago di ntse di
fokotsega, gore o kgone go ikutlwa botoka.

Kakanyo e e fosagetseng: Morphine o tshwanetse go dirisiwa fela mo ditlhabing tse di botlhoko thata.
Boammaaruri: Ka dinako tse dingwe, tota le fa motho a sa utlwe botlhoko thata, selekanyo se sennye sa morphine se
ka mo thusa thata go feta melemo e mengwe.

Kakanyo e e fosagetseng: O ka nwa morphine fela fa o o tlhoka
Boammaaruri: Morphine o dira botoka fa o e tsaya ka metlha, jaaka diura dingwe le dingwe di le nne, gore o se ka wa
utlwa botlhoko.

Kakanyo e e fosagetseng: Fa o ikutlwa o lwala kana o babiwa morago ga go nwa morphine, o a bo o na le allergy.
Boammaaruri: Ga se gantsi motho a ka ba le aleji ya morphine. O ka nna wa lwala kgotsa wa babiwa, mme seo ga se
reye gore o na le aleji. Go ikutlwa o lwala gantsi go diragala fa o simolola go tsaya morphine ka lekgetlho la ntlha,
mme go tla fela morago ga malatsi a le 3 go ya go a le 7 FA E le gore o nwa morphine ka metlha jaaka o laetswe.
Melemo e e thibelang go feroga sebete le yone e tla dira gore o se ka wa ikutlwa jalo mo malatsing ao.

Kakanyo e e fosagetseng: Go bofega ga mala ka ntlha ya morphine go raya gore o ka se kgone go o dirisa.
Boammaaruri: Go bofega ga mala ke bothata jo bo tlwaelegileng, mme o ka kgona go bo laola ka melemo e e
tshwanetseng.

Kakanyo e e fosagetseng: Morphine o gobatsa pelo ya gago.
Boammaaruri: Morphine ga e kotsi mo dirweng tsa gago, go akaretsa le pelo ya gago.

Go itse boammaaruri ka morphine go ka go thusa gore o dire ditshwetso tse di botoka malebana le go fokotsa ditlhabi tsa
gago, le gore o ikutlwe o gololesegile go bua le ngaka ya gago ka tsone.

